
- TATA’URA’A PĀPA’IRAA ‘ĀRERE - 

CONCOURS D’ÉCRITURE  

ÉDITION 2023 

Contact : parautiama@maisondelaculture.pf – Tél. : 40 544 544 ou 40 544 535 

 

 

CATÉGORIE : ‘Ārere ava tau  

 

PEHEPEHE NO TO’U FENUA 

 

‘O VAI HO’I ‘OE ?  

‘O VAI HO’I ‘OE TEIE ‘E FA’ATENITENI HIA NEI ?  

‘OE, ‘I ‘OTO’OTO AI TA’U VIVO 

‘OE, I TUORO NA TE REO HERE ‘O TE HUA’AI 

NO TE AO MA’OHI  

MAI TE PAPATO’A  

TAE ATU ‘I TE RAI TINITINI 

‘OE TE MATAHANI 

‘OE TO’U FENUA  

 

‘I TE TOTARARA’A MOA ‘I TE ‘A’AHIATA 

PUHURA TE ATA O TE MOEROA 

ARA MARU NOA MAI RA ‘OE  

‘E TE POTI’I MATAU’I’U’I  

TE VAUVAU NEI TE HIHI AROHA ‘O TE RA  

TO ‘OE NEI TINO ‘I ROTO ‘I TE TAPA ANEANE  

MAI TE HOE AITU RA TE HURU  

 

IA NANA TO’U MATA ‘I UTA  

NA AFEAFE MOU’A TEIE ‘E TI’A MAI NEI  

NO TE HEIHEI IA ‘OE  

‘E TO’U ARII VAHINE  

IA HARURU TE RA’I  

TI’AFA’A TE UA 

MAREVAREVA TO MAU TOPARA’A PAPE  

HOROHORO TO MAU ‘ANAVAI  

IA RIVARIVA TO HE’EURI  

 

TI’A NOA NEI A TE MAU TARIU  

EI FAREREIRA’A NO TE MAU PEHO  

VAHI FAUFA’A NO TE MAU HOTU RAU  

FA’ATUPU ORA  

 

I TE TAU ‘AUHUNE 

‘OTEO TE MAU MA’A HOTU  

EI RAHUORA NO TE NUNA’A  

‘OTEO TE MAU HOTU RAPA’AU  

EI RA’AU NO TE MAU MA’I RAU  

I REIRA ATO’A ‘E PATA AI  

TE NO’ANO’A ‘O TE NAHE  

E TE NO’ANO’A TA’EO ‘O TE TIARE TAHITI  

TAIPE NO TO’U AI’A  

MATAMEHA’I ‘O TE MONO’I  

NO TE TAVAI ‘I TE MAU TINO  

NO TE TAMARU ‘I TE ROHIROHI  

 

TATAU HIA TO ‘IRI NA TO PAEPAE  

E TE MAU PA’EPA’E MARAE  

FIRINAPE ‘O TE NATI NEI  

TE TA’ATA ‘E TE HIRO’A TUMU  

 

MAOA’E TARAVA TE MATA’I  

ITAETA’E ITI ‘O TE RERE NEI  

NA TAI, NA TUA 

E AU HO’I MAI TE TAUPOO A’EHO RA TE HURU  

 

PATITI TE MARARA 

RERE NA NI’A I TE TAI  

TE MARAE MO’A  

‘I TERE MAI NA TO’U MAU TUPUNA 

NOHORA’A O TE MAU I’A, TE TO ‘A, TE PARAU  

FAUFA’A MOANA  

TAE NOA ATU I TEIE TAU  

FAFATI TE MAU ‘ARE ‘I TE OTU’E  

HORUERA’A NA TE MAU TAMA  

IA TAHA TE TAI  

MANINO TE VAROVARO  

MANINO TE ONE URIURI  

EI HOROHORORA’A NA TE MAU U’A  

EI OFA’ARAA’ NA TE MAU HONU  

 

VAI TAHA NOA MAI RA  

NA TA’AMOTU ‘E PAE  

MAI TE HO’E PE’UE FIRI  

‘I ROTO ‘I TE MOANA ‘A HIVA  

 

‘E IA TUARO’I HO’I TE RA 

‘E IA PIRI NA MATA MAOHE  

NA TE FETI’A PAO  

‘E ARATAI NEI TO MOEMOEA  

 

‘E NO’U NEI  

UA RIRO ‘OE  

MAI TE HO’E FA’AIPOIPO ‘API  

VEHIHIA ‘I TO’U HERE FAITO ‘ORE  

A HE TO’U NEI FENUA  

A HE TO’U NEI ‘AI’A  

E HERE A VAU IA ‘OE  

A HITI  

E A HITI A  

Maevahia WILLIAMS 

 

 

 

 

 

 

 

 

 

 

 

 

 

 

 

 

 


